
(dikarang khas oleh seorang penulis budiman)

Safar disangka bulannya Syawal

 Selamat perginya menurut jadual 

Gantinya pula Rabiulawal

 Bulan yang berkat zahirnya pengawal.

Dengan kemurahan Malik Ar-Rahman

 Zahirlah isim nama Budiman

Berkembangan bunga kuntum di taman

 Baunya harum wangi dan nyaman. 

Bulan Rabiulawal 12 bilangan 

 Atau 9 pada hitungan 

Tahun gajah dibuas kecermelangan 

 Hari Isnin zahirlah junjungan. 

Waktu Subuh zahirlah yang mulia 

 Bulan matahari undurlah ia

Malu menentang Sayidul Anbiya’

 Nabi kekasih Tuhan yang kaya

Diputerakan ia di negeri Mekkah

 Bondanya Aminah Siti yang megah

Ayahandanya Abdullah Saidina yang gagah

Halimatus Saadiah penyusu yang semenggah.

Bangsanya Quraisy mulia tak kalah

 Keturunan Ibrahim Khalil Allah

Ialah nabi pesuruh Allah

 Nabi yang akhir hitungan jumlah. 

Saidina Muhammad Rasul pilihan 

 Zahir ke dunia menjadi suluhan

 Melepaskan alam dalam kesusahan 

 Menyelesaikan segala tengkar bantahan.

Waktu alam dalam huru hara

 Bunah samun tidak berkira

Jahiliah maksiat manusia berkembara

 Zahirlah nabi datang memelihara. 

Datang membawa hukum dan petua

 Melepaskan manusia daripada kecewa

Daripada menurut nafsu dan hawa

 Mengikut syaitan ke mana dibawa.

Nikmat Tuhan pesuruhnya itu

 Zahir ke alam turun membantu

Ilmu dan akal naiklah mutu

Kebebasan manusia pulih bersatu. 

Binasa berhala di sekeliling Kaabah

 Kepada Allah disuruh menyembah

Nasihat ajaran berbagai khutbah

 Yang benar tegak – yang batil rebah

63 tahun genap usianya 

 Waktulah nabi menghadap Tuhannya 

Allahumma Salli Wassalim, sejahtera atasnya 

 Ala dan sahabat serta umatnya 

Wafatnya nabi akhir zaman

 Meninggalkan Quran sebagai pedoman

Untuk dunia damai dan aman

 Sejahteralah hidup siapa beriman. 

Quran lah lampu penyuluh alam 

 Mukjizat pusaka Alaihi Salam 

Panduan kepada iman dan Islam 

 “Al-Fatihah” – diakhirkan kalam. 

